`Аларны җыр кавыштырды
   Халкыбызның “Җыр кешегә канат бирә”, “Җырлап үткән гомер-шатлык белән узган гомер”, “Җырлап ачыла күңел” кебек әйтемнәре Татарстанның атказанган мәдәният хезмәткәре якташыбыз Фатыйма Имашевага бик тә туры киләләр.
    Районыбызның Югары Табын авылында туып үскән Хәниф кызы Фатыйма Имашева (Фәрхетдинова) Мәлләтамак урта мәктәбен тәмамлагач, алга таба укырга ниятләп Казанга юл ала. Һәм 55 нче һөнәр училищасында белем алып, башкаланың бер зур заводында эшли башлый. Ләкин язмыш аның тормышын икенче якка борып җибәрә...
    Фатыйма кечкенәдән үк җырларга ярата, чөнки баянчы абыйсы Илүс уйнаган татар көйләрен тыңлап үсә кыз. 5 нче класста укыган чагында пионер лагерында балалар концерт куя. Чакырмаган-нитмәгән килеш Фатыйма сәхнәгә менеп, абыйсы янына килеп баса да:”Хәзер мин җырлыйм”,-ди. әле аның җырлаганын ишетмәгән абыйсы да, залдагы тамашачылар да аптырап калалар. Сәхнәдән төшәргә өндәсәләр дә, ул китми һәм...немец телендә җырлый башлый. Абыйсы Илүс кызның көенә ияреп, баянын уйнарга мәҗбүр була. Тыңлаучылар бик яратып кул чабалар. Шул көннән соң Табында, Мәлләтамак урта мәктәбендә укыганда концертларның берсе дә Фатыймадан башка үтми. Мөслимдә оештырылган олимпиадаларда, конкурсларда да катнашып, ул халык алкышлаган “җырчы кыз”га әверелә.
    ...Моңлы кош сайрамый түзә алмаган шикелле, җырдаучы кеше дә җырламый яши алмый. Фатыйма да, заводта эше җайга салынгач, кичләрен Төзүчеләр мәдәният сараенда “Сәрвиназ” җыр ансамбленә йөри башлый. Концертларда катнаша торгач, аның күңелендә музыкаль белем алу теләге уяна...
    Казан дәүләт мәдәният- сәнгать институтын тәмамлаганнан соң, Фатыйма җырчылар ансамбле җитәкчесе, мәктәптә музыка укытучысы һәм фольклор төркемнәрен оештыручы булып эшли. Шул ук вакытта ул җырлавын беркайчан да ташламый.
    Фатыйма Имашева озак еллар буена Казан шәһәренең Совет районында урнашкан Нагорный бистәсендәге 124 нче татар-рус урта мәктәбендә укучы татар балаларына ана телендә чын милли җырларны оста итеп җырларга өйрәтә. Укучыларның күңелендә җырга булган омтылышны сәләт итеп үстерә, бу өлкәдә армый – талмый эшләп, елдан – ел зур уңышларга ирешә. Беренче сыйныфтан алып унберенчегә кадәр укучы һәр баланың җырга, музыкага булган сәләтен, осталыгын ачыклап чыккач, Фатыйма Имашева аларга татар җырының үзенчәлекләрен, серләрен төшендерә.

    Җырга һәм биюгә, нәфис сүз сөйләргә сәләтле балалардан ул “Энҗе бөртекләрен” ансамбле оештыра. Фатыйма төннәр буе утырып, яшь артистларга сәхнә костюмнарын үзе тегә. Сәхнәдәге һәрбер укучы, үзенә үлчәп тегелгән бу матур, аллы-гөлле киемнәрне киеп чыгышлар ясаганда, аларга карап залда утырган һәр тамашачы “аһ” итә,  соклана. Фатыйма Имашеваның һәм аның ансамбленең уңышларына сөенеп кул чабалар.

Билгеле, бу мактауга лаеклы күркәм эш педагогтан зур осталык, түземлелек таләп итә. Тырышып, яратып эшләүнең нәтиҗәсе дә куанычлы була. Мәктәптә яшь талантлар саны елдан-ел арта, аларның башкару осталыклары үсә. Ул оештырган, өйрәткән, тәрбияләгән яшь җырчыларның “Энҗе бөртекләре” ансамбле мәктәп залларында, төрле мәдәният йортларында матур концертлар бирә. Ачык дәресләрне, “Ачык ишекләр” көнен, төрле конференцияләрне бу концертлар зур бәйрәм төсенә әверелә.

Мәктәпнең  яшь җырчы биючеләре татарстан радио, телевидениесендә чыгышлар ясый, Бу ансамбль Казанда Габдулла Тукайның туган көненә багышланган бәйрәмдә татар дәүләт академия театры каршында, Чаллы шәһәрендә үткәрелгән “Тургай” бәйгесендә, Казанның Яшьләр үзәгендә үткәрелгән cәләтле яшьләр концертында
уңышлы чыгышлар ясады. Казан шәһәренең 1000 еллыгына багышлап, “Энҗе бөртекләре” зур концерт күрсәтте.
     Сәхнәдә музыка яңгырый. Сөембикә - ханбикә булып киенгән Айгөл Әхмәтшина хор белән чыга. Ул. Г. Зәйнашева сүзләренә Мәсгут
Имашев язган “ Сөембикә монологын “ зур осталык белән башкара.
Аннан соң ансамбль “ Сөембикә бәетен”.
      “ Энҗе бөртекләре” нең хисап концертында композиторларыбыз
һәм шагыйрьләребезнең Казан турында язган бик күп шигырьләре,
җырлары башкарылды.
        Фатыйманың тормыш иптәше – танылган композитор Мәсгут 
Имашев. Аларның танышулары, мәхәббәтләре хакында китап язсаң
да булыр иде. Алар инде күптән очрашырга тиеш булганнар, ләкин тормышның барышы бу очрашуны гел кичектереп килгән. Фатыйма белән Мәсгут җыр, музыка дөньясында йөзеп,еш кына бер-бересе кырыннан булган. Фатыйма әйтүе буенча, М.Имашев белән алар өч тапкыр очрашырга тиеш булалар-тормыш бу планнарны гел бозып куя. Ниһаять, Казанда Фатыйма Төзүчеләр мәдәният сараена килә-монда исә М.Имашев та түгәрәк алып бара икән. Менә шулай алар очрашалар һәм гаилә корала. Бу ч ын мәгънәдә музыка, җыр гаиләсе. Кызлары Әминә Имашева да Казан хореография училищесында белем ала, киләчәктә биюче булырга хыяллана.
         Без Пермь егете, Мөслим кияве, Татарстанның атказанган сәнгать эшлеклесе, Россиянең атказанган мәдәният хезмәткәре Мәсгут Имашев белән дә горурланабыз.
         “Мәсгут Имашев музыкасы, җырлый Фатыйма Имашева”,-дип игълан итәләр концертларда. Һәм сузыла моңлы җырлар:”Кыр казлары артыннан” (И. Юзеев сүзләре),”Гүзәлия җыры”(С. Сөләманова сүзләре) һәм башкалар. М оннан тыш, Фатыйма “Ык буйлары” һәм “Мөслим” дигән халык җырларын, шулай ук иптәшеиҗат иткәнҗырларны яратып башкара.   
        Мөслимдә, туган авылында куйган концертларына Татарстанның атказанның мәдәният хезмәткәре Фатыйма Имашева үзенең репертуарына соңгы елларда керткән яңа җырларын алып кайта, һәрвкт сагынып кайта.
         Быел Мөслим район сабантуенда Фатыйма Имашева туган якларга багышлап яңа җыр башкарды. Аның сүзләрен Зөлфәт язды, ә музыкасын Мәсгут Имашев иҗат итте. Шулай итеп Мөслимгә багышлап матур җырлар саны тагында артты.
                                   Күңелдә, Мөслим, яшә!
                                                                             Мәсгут Имашев көе,
                                                                                     Зөлфәт шигыре

                                Һәр ел саен сагынып кайтам
                                Мөслим Сабантуйларын.

                                Оныта алмыйм Ык-су буйларын,
                                Тургайлы басуларын.

                                Соңгысы гына булмасын

                                Мөслимгә кайтуларым.

                                Урап дөнья юлларыннан
                                Кайтам Мөслимнәремә.

                                Әверелә бу йөрәгем
                                Сандугач йөрәгенә.
                                Сайрыйсым килә талпынып
                                Мөслимнең тирәгендә.

                                Мөслим күгендә йолдызлар 

                                Сер сөйләп җемелдәшә.

                                Кайларда гына булсам да,
                                Күңел Мөслимгә дәшә.

                                Күкләрең йолдызлы килеш

                                Күңелдә, Мөслим, яшә!
